
КЛАД ВИСОЧНЫХ КОЛЕЦ ИЗ ГОРОДИЩА БОРОНИКИ (ВИТЕБСК)

В. Н. ТАРАСЕВИЧ1), В. М. ВАСИЛЬЕВ2)

1)Белорусский государственный университет, пр. Независимости, 4, 220030, г. Минск, Беларусь
2)Национальный исторический музей Республики Беларусь, ул. К. Маркса, 12, 220030, г. Минск, Беларусь

Исследуются два височных кольца, которые являются частью клада из городища Бороники (Витебск) и хранятся 
в Национальном историческом музее Республики Беларусь. Отсутствие прямых аналогий и обстоятельства нахожде-
ния вещей позволили Г. В. Штыхову очень приблизительно датировать этот комплекс, поэтому цель исследования – 
уточнение датировки клада. Высказано предположение, что это можно сделать на основе анализа стилистических 
особенностей колец и таким образом очертить круг традиций, которые могли повлиять на их создание. Установлено, 
что орнаментальные мотивы, использовавшиеся при изготовлении колец из Бороников, были широко распростране-
ны в лесной и лесостепной зонах Центральной и Восточной Европы во время Великого переселения народов. Сделан 
вывод, что кольца можно датировать промежутком времени с конца V до конца VII – начала VIII в. Результаты иссле-
дования могут быть использованы в качестве источника для реконструкции женского ювелирного убора населения 
Белорусского Подвинья второй половины 1-го тыс. н. э.

Ключевые слова: височные кольца; клад; женский убор; трапециевидные подвески; спиральная обмотка; очко-
видные подвески.

СКАРБ СКРОНЕВЫХ КОЛЬЦАЎ З ГАРАДЗІШЧА БАРОНІКІ (ВІЦЕБСК)

В. М. ТАРАСЕВІЧ1*, В. М. ВАСІЛЬЕЎ2*

2*Нацыянальны гістарычны музей Рэспублікі Беларусь, вул. К. Маркса, 12, 220030, г. Мінск, Беларусь

Даследуюцца два скроневыя кольцы, якія з’яўляюцца часткай рэчавага скарбу з  гарадзішча Баронікі (Віцебск) 
і захоўваюцца ў Нацыянальным гістарычным музеі Рэспублікі Беларусь. Адсутнасць дакладных аналогій і абставіны 
знаходкі рэчаў дазволілі Г. В. Штыхаву вельмі прыкладна датаваць гэты комплекс, таму мэта даследавання – удаклад-
ненне датавання скарбу. Выказана меркаванне, што гэта можна зрабіць на падставе аналізу стылістычных асаблівасцей 
кольцаў і такім чынам акрэсліць традыцыі, якія маглі паўплываць на іх стварэнне. Устаноўлена, што арнаментальныя 
матывы, выкарыстаныя пры вырабе кольцаў з Баронікаў, былі шырока распаўсюджаны ў лясной і лесастэпавай зонах 
Цэнтральнай і Усходняй Еўропы ў часы Вялікага перасялення народаў. Зроблена выснова, што кольцы можна датаваць 
прамежкам часу ад канца V да канца VII – пачатку VIII ст. Вынікі даследавання могуць быць выкарыстаны як крыніца 
для рэканструкцыі жаночага ювелірнага ўбору насельніцтва Беларускага Падзвіння другой паловы 1-га тыс. н. э.

Ключавыя словы: скроневыя кольцы; скарб; жаночы ўбор; трапецападобныя падвескі; спіральная абмотка; аку-
лярападобныя падвескі.

The article is devoted to two temple rings, which are a part of the hoard from the hillfort of Baroniki (Viciebsk). Temple 
rings are now kept in the National Historical Museum of the Republic of Belarus. The absence of direct analogies and the 
circumstances of finding of things allowed G. V. Shtyhau to date this complex very approximately. Therefore, the aim of the 
research is to clarify the dating of the hoard. According to the authors, this can be done on the basis of the analysis of the sty-
listic features of the appearance of the rings and, thus, to identify traditions that could affect their creating. It was established 
that the «ornamental motifs» used in the making of rings from Baroniki were widespread in the forest and forest steppe zones 
of Central and Eastern Europe during the Migration Period. Due to this, the rings can be dated from the end of the 5th century 
to the end of the 7th – beginning of the 8th century. The results of the research can be used as a source for the reconstruction 
of the womenʼs jewelry attire of the population of the Belarusian Dzvina Region in the second half of the 1st millennium AD.

Keywords: temple rings; hoard; female attire; trapezoidal pendants; spiral winding; eyeglasses-shaped decor.

Уводзіны
У экспазіцыі Нацыянальнага гістарычнага музея 

Рэспублікі Беларусь (НГМ РБ) выстаўлены два незвы-
чайныя скроневыя кольцы. Яны былі знойдзены 
ў 1965 г. падчас археалагічных раскопак гарадзішча 
Баронікі, якія праводзіліся экспедыцыяй Інстытута 
гісторыі Акадэміі навук БССР пад кіраўніцтвам 
Г.  В.  Шты хава і  з’яўляюцца часткай скарбу, што 
складаўся з трох кольцаў. Гарадзішча знаходзіцца 
за 5 км ад Ніжняга замка ў Віцебску на левым бера-
зе р. Лучосы (мал. 1).

У паўночна-ўсходняй частцы гарадзішча Г. В. Шты -
хаў заклаў шурф памерам 1 × 1 м, у цэнтры яко-
га «на глыбіні 0,3–0,4 м… пад дзірваном былі зной-

дзены тры скроневыя кольцы»1 (тут i далей пераклад 
наш. – В.  Т., В.  В.). Абставіны знаходкі кольцаў 
падштурхоўваюць да думкі, што гэта скарб: «Усе тры 
кольцы ляжалі разам такім чынам, што ў мяне скла-
лася ўражанне аб знаходцы скарбу»2. Для высвят-
лення абставін залягання кольцаў шурф пашырылi 
да памераў 4 × 4 м. У ім былі выяўлены дзве кліна-
падобныя сякеры, кераміка днепра-дзвінскай куль-
туры, нож з  гарбатай спінкай, бочкападобнае 
пра селка і  венца гаршка, блізкага да «керамікі 
з гарадзішча Замкавая гара каля в. Дзядзілавічы на 
Барысаўшчыне»3, што належыць да банцараўскай 
культуры.

1Штыхов Г. В. Отчет об археологических исследованиях в Витебской области и Логойске в 1965 г. // Центр. науч. арх. Нац. 
акад. наук Беларуси (ЦНА НАН Беларуси). Фонд археол. науч. документации (ФАНД). Оп. 1. Д. 259. С. 17.

2Там же.
3Там же. С. 19.

Згодна са справаздачай Г. В. Штыхава, у шурфе не 
было зафіксавана ніякіх стратыграфічных праслоек, 
аднак, калі зыходзіць з яго высноў, на гарадзішчы 
прысутнічаюць два культурна-храналагічныя гары-
зонты: першы звязаны з днепра-дзвінскай культу-
рай, другі – з керамікай трэцяй чвэрці 1-га тыс. н. э. 
У справаздачы, на жаль, няма чарцяжоў, якія тычац-
ца гэтага шурфа, таму можна вельмі ўмоўна казаць 
пра абставіны залягання асобных артэфактаў і іх 
узаемасувязі. Гэта дазваляе абапірацца на меркаван-
не Г. В. Штыхава, паводле якога скарб быў схаваны на 
фінальным этапе існавання гарадзішча, што, аднак, 
не выключае, што ён мог трапіць туды і пасля спы-
нення актыўнага выкарыстання гарадзішча. Асноўнай 
праблемай у датаванні дадзенага комплексу якраз 
і з’яўляецца яго невідавочная сувязь з археалагічным 
кантэкстам, таму аўтар раскопак вызначыў час яго 
паходжання вельмі ўмоўна VII–IX стст.

У 1986 г. у фонды НГМ РБ (тады – Дзяржаўны 
музей БССР) з трох выяўленых кольцаў былі пера-

дадзены два (прыняты як дзве адзінкі з уліковымі 
нумарамі КП 40441/1 (далей – кольца 1) і КП 40441/2 
(далей – кольца 2)).

Трэба адзначыць, што гэты скарб ніколі не 
ўводзіўся ў навуковы ўжытак як цэлы комплекс. Адзін 
прадмет (кольца 3) быў замаляваны, гэты малюнак 
прыкла дзе ны да навуковай справаздачы Г. В. Штыха-
ва за 1965 г.4, ён жа прыведзены ў артыкуле навукоўца 
за 1966 г. [1, c. 240, рис. 3, 2]. Малюнак кольца 3 таксама 
публікаваўся ў энцыклапедыі «Археалогія Беларусі»5; 
фота кольца 1 – у каталозе Дзяржаўнага музея БССР6, 
энцыклапедыі «Археалогія і нумізматыка Белару сі»7. 
Кольцы з Баронікаў згадваюцца ў кнізе В. І. Шады-
ры [2, c. 68]. У альбоме НГМ РБ апублікаваны выявы 
кольцаў 1 і 28. Да кольца 2 прымацаваны бі-S-падобны 
трымальнік з трапецападобнымі падвескамі з інша га 
помніка (гарадзішча Язна Міёрскага раёна Ві цебскай 
вобласці).

Такім чынам, у фондах НГМ РБ захоўваюцца два 
з трох знойдзеных Г. В. Штыхавым кольцы. На мо-

4Штыхов Г. В. Отчет об археологических исследованиях в Витебской области и Логойске в 1965 г. // Центр. науч. арх. Нац. 
акад. наук Беларуси (ЦНА НАН Беларуси). Фонд археол. науч. документации (ФАНД). Оп. 1. Д. 259. Рис. 11.

5Шты хаў Г. В. Баронікі // Археалогія Беларусі : энцыклапедыя : у 2 т. Т. 1 / рэдкал.: Т. У. Бялова (гал. рэд.) [і інш.]. Мінск, 
2009. С. 88.

6Дзяржаўны музей БССР : каталог / уклад.: І. П. Загрышаў, С. А. Мілючэнкаў. Мінск : Беларусь, 1986. Мал. 38.
7Шты хаў Г. В. Баронікі // Археалогія і нумізматыка Беларусі : энцыклапедыя / рэдкал.: В. В. Гетаў і інш. Мінск, 1993. С. 75.
8Нацыянальны гістарычны музей Рэспублікі Беларусь : альбом / уклад.: Н. У. Калымага, А. І. Ладзісаў. Мінск : А. А. Аляксееў, 

2015. С. 88, мал. 62, 63.

Мал. 1. Гарадзішча Баронікі на плане г. Віцебска
Fig. 1. Hillfort Baroniki on the plan of Viсiebsk

Мал. 2. Кольцы з гарадзішча Баронікі.
Кольца 1 (а): 1 — вонкавы бок, 2 — унутраны бок; 

кольца 2 (б): 1 — вонкавы бок, 2 — від збоку, 3 — унутраны бок
Fig. 2. Temple rings from hillfort Baroniki.

Temple ring 1 (а): 1 — outer side, 2 — inner side; 
temple ring 2 (b): 1 — outer side, 2 — a view from a side, 3 — inner side

Вынікі і іх абмеркаванне
Кольцы маюць просты, але арыгінальны выгляд 

(мал. 2). Яны аднолькавыя па стылi і памеры, адзінае 
адрозненне паміж імі – гэта «арыентацыя» замкоў: 

у двух кольцаў правы замок, у аднаго – левы. Коль-
цы зроблены з суцэльнага дроту рознага дыяметру 
і сячэння: дужка – з круглага ў сячэнні дроту, якi па-

мант iх знаходкі прамых аналогій выяўлена не было. 
У сувязі з гэтым адказаць на пытанні пра этнакуль-
турную прыналежнасць і храналогію скарбу склада-
на. Аднак Г. В. Шты хаў папярэдне аднёс іх да стара-
жытнасцей балтаў9.

Мы сутыкаемся з наступнай праблемай: дадзе-
ны комплекс цяжка звязаць з пэўным археалагічным 
кантэкстам, таму гэта ўскладняе яго датаванне. Адсут-
насць прамых аналогій не дазваляе надзейна адносіць 
гэтыя кольцы да нейкай культурнай традыцыі.

Мэтай даследавання з’яўляецца ўдакладненне 
датавання скарбу скроневых кольцаў з гарадзішча 
Баронікі. Аўтары ставяць перад сабой задачу на пад-
ставе стылістычных асаблівасцей акрэсліць кола тра-

дыцый, якія маглі паўплываць на выгляд кольцаў, 
што, у сваю чаргу, дапаможа больш дакладна іх да-
таваць.

Скарб скроневых кольцаў з гарадзішча Баронікі 
дазваляе пашырыць базу крыніц па жаночых упры-
гажэннях другой паловы 1-га тыс. н. э. Дадзеныя 
кольцы змешчаны ў экспазіцыі «Старажытная Бе-
ларусь» НГМ РБ, у вітрыне, прысвечанай жалезна-
му веку. Вынікі даследавання будуць карыснымі 
пры ўдакладненні атрыбуцыі прадметаў і карэкцыі 
экспазіцыі музея. Уведзеныя ў навуковы ўжытак 
звесткi пра кольцы з’яўляюцца крыніцай для рэ-
канструкцыі жаночага строю насельніцтва Белару-
скага Падзвіння другой паловы 1-га тыс. н. э.

9Штыхов Г. В. Отчет об археологических исследованиях в Витебской области и Логойске в 1965 г. С. 19.

танчаецца і ўтварае акулярападобнае ўпрыгажэнне. 
Далей дрот у папярочным сячэнні набліжаны да 
трохвугольніка, яго канцом абматана амаль траціна 
дужкі. Другі канец дужкі загнуты кручком і выконвае 
функцыю замка разам з адной адтулінай акулярапа-
добнага дэкору. Іншы канец дужкі таксама абмата-
ны дротам, але большай колькасцю віткоў. На тоўстай 
частцы дроту заўважныя падоўжныя барозны. У аку-
лярападобным дэкоры ўнізе кольцаў замацаваны тра-
пецападобныя падвескі.

Кольца 1 (гл. мал. 2, а) мае вышыню 61,3 мм, шы-
рыню – 50,6 мм; памеры левай спіралі – 19,7 × 19,9 мм 
(3 віткі), правай – 12,1 × 13,0 мм (3 віткі). Памеры 
правага кольца для падвешвання трапецападобнай 
пад вескі – 11,6 × 12,7 × 1,5 мм, левага – 12,0 × 13,0 ×
× 1,5 мм. У сячэнні дрот кольцаў для падвешвання 
трапецападобных падвесак сплошчаны, уздоўж яго 
ідзе баразна (магчыма, ад працягвання праз вала-
чыла). Кольцы для падвескі авальнай формы, яны 
закручаны прыблізна ў паўтара абароту.

Дыяметр дроту на дужцы зверху – 3 мм. Вышы-
ня левай трапецападобнай падвескі – 41 мм, шыры-
ня яе верхняй часткi – 7,9 мм, ніжняй – 32,5 мм. Вы-
шыня правай трапецападобнай падвескі – 32,3 мм, 
шырыня яе верхняй часткі – 8 мм, ніжняй – 33,5 мм. 
Таўшчыня падвесак – 0,4 мм, у верхняй частцы 
маюц ца адтуліны авальнай формы. У верхнім краі, 
каля адтуліны, трапецападобная падвеска мае «за-
вальцоўку» (загнуты і заплюшчаны верхні край, які 
рабіўся для большай трываласці падчас выкарыстан-
ня). Ніжнія вуглы трапецый скругленыя.

Кольца 2 (гл. мал. 2, б) мае вышыню 58,2 мм, шы-
рыню – 42,5 мм; памеры левай спіралі – 17,9 × 15,2 ×
× 1,5 мм (4 віткі дроту), правай – 14,3 × 14,0 × 2,0 мм 
(3 віткі дроту). Дыяметр дроту на дужцы зверху – 
2,7 мм.

Кольца 3 таксама мае дзве трапецападобныя пад-
вескі (мал. 3). Выявіць месца яго захавання пакуль 
не атрымалася.

Кольцы да моманту захавання доўгі час былі ва 
ўжытку. На іх у акулярападобным дэкоры кожнай 
спіралі ўнізе маецца заўважная «перацёртасць» 
дроту. На верхняй дужцы ў кожнага з прадметаў 
ёсць дзве паралельныя адна адной «баразёнкі» 
(гл. мал. 2).

У шэрагу публікацый кольцы датуюцца па-роз-
наму: V–IV стст. да н. э. – у каталозе Дзяржаўнага 
музея БССР, першай паловай 1-га тыс. н. э. – у аль-
боме НГМ РБ. У навуковай справаздачы Г. В. Шты хаў 
адзначаў, што, на думку літоўскіх і латышскіх калег, 
датаваць гэтыя ўпрыгажэнні магчыма VІІ–IX стст.10 
У пазнейшых публікацыях даследчык схіляўся да 
больш вузкіх рамак і суадносіў час з’яўлення гэ-
тых кольцаў з перыядам узнiкнення помнікаў ты-

пу селішчаў Дзядзілавічы, Калочын і ніжняга слоя 
Віцебска [1, c. 247].

Падводзячы вынікі сваіх даследаванняў на Ба-
роніках у 2006 г., Г. В. Шты хаў адзначыў наяўнасць 
трох асноўных керамічных традыцый на гарадзішчы: 
днепра-дзвінскай, культуры штрыхаванай керамікі 
і, магчыма, «“познезарубінецкай” у тэрміналогіі 
Л. Д. По баля» [3]. У трэцяй чвэрці 1-га тыс. н. э. гара-
дзішча выкарыстоўвалася ў якасці сховішча, і пры-
кладна ў гэты час ці некалькі пазней на пляцоўку 
гарадзішча трапіў скарб са скроневых кольцаў [3].

У энцыклапедычных артыкулах, прысвечаных 
гарадзішчу Баронікі, Г. В. Шты хаў датуе скарб VI–VII 
ці VI–VIII стст.12 (аднак у подпісе пад фотаздымкам 
кольца стаіць дата V–IV стст. да н. э.).

Да другой паловы 1-га тыс. н. э. адносіць скро-
невыя кольцы з Баронікаў В. І. Шадыра, вылучаючы 
іх у групу ІІІ. Даследчык лічыць, што стылістычна 
гэтыя прадметы нагадваюць серпападобныя скро-
невыя кольцы з падвескамі культуры смаленска-
полацкіх доўгіх курганоў (КСПДК) [2, c. 68].

На сённяшні момант, нягледзячы на спадзяван-
не Г. В. Штыхава, які меркаваў, што пошук аналогій 
кольцам з Баронікаў – справа часу, прамыя аналогіі 
пакуль невядомыя. Такім чынам, пытанне дата-
вання кольцаў застаецца без адказу. Таму аўтары 

Мал. 3. Кольца 3 з гарадзішча Баронікі.
К р ы н і ц а: навуковая справаздача Г. В. Штыхава11

Fig. 3. Temple ring 3 from hillfort Baroniki.
S o u r c e: scientific report by G. V. Shtyhau

10Штыхов Г. В. Отчет об археологических исследованиях в Витебской области и Логойске в 1965 г. Рис. 19.
11Там же. Рис. 11.
12Шты хаў Г. В. Баронікі // Археалогія і нумізматыка Беларусі. Мінск, 1993. С. 75 ; Шты хаў Г. В. Баронікі // Археалогія 

Беларусі. Т. 1. Мінск, 2009. С. 88.

звярнуліся да стылістычных і  канструктыўных 
асаблівасцей кольцаў як магчымага шляху пошуку 
аналогій.

Спіральная абмотка дужкі кольцаў побач з аку-
лярападобным дэкорам. Нягледзячы на тое што 
спіраль – вельмі папулярны арнаментальны матыў, 
бліжэйшымі магчымымі аналогіямі можна лічыць 
скроневыя кольцы, характэрныя для «старажыт-
насцей антаў» групы І (кольцы з плоскай спіраллю, 
загнутай унутр), і кольцы з пахаванняў культуры 
ўсходнелітоўскіх курганоў. Узмацняе тыпалагічную 
роднасць кольцаў з Сярэдняга Падняпроўя і з пом-
нікаў культуры ўсходнелітоўскіх курганоў наяўнасць 
«нефункцыянальнага» элемента – абмоткі з тон-
кай металічнай паласы каля спіралі, як, напрыклад, 
у кольца з г. Дусетаса. Такія кольцы датуюцца кан-
цом ІV – пачаткам V ст. [4, p. 161, pav. 62].

Падобная абмотка ёсць каля спіральных за кан-
чэнняў і на кольцах з Баронікаў. Спіральная абмот-
ка краёў сустракаецца і на грыўнях, у прыватнасці 
на грыўні з гарадзішча Вежкі (Дубровенскі раён 
Віцебскай вобласці)13 і на грыўні, якая паходзіць 
з Гапонаўскага скарбу [5, с. 78, рис. 11, 7; 6, с. 190, 
рис. 16].

Арнаментальны матыў, блізкі да акулярапа-
добнага дэкору ўнізе на кольцах з Баронікаў, мож-
на заўважыць у  двухспіральных акулярападоб-
ных упрыгажэннях, да якіх у некаторых выпадках 
маглі мацавацца трапецападобныя падвескі роз-
ных тыпаў. Да разгляду ўпрыгажэнняў з такім дэ-
корам звярталіся І. А. Гаўрытухін, А. А. Егарэйчан-
ка, Д. Елінкова, В. Е. Радзінкова [6–9].

Існуе два варыянты двухспіральных упры га-
жэнняў. Першы – акулярападобныя падвескі, якія 
маглі быць упрыгажэннем галавы, але, хутчэй за ўсё, 
ўваходзілі ў склад караляў [6, c. 49]. Такія падвескі 
маюцца ў складзе скарбаў «старажытнасцей антаў» 
групы І (Гапонаўскі, Мартынаўскі скарбы), а такса-
ма на тэрыторыі Сярэдняга Падняпроўя і Цэнтраль-
най Еўропы. Другi варыянт – двухспіральныя падвескі 
кшталту знойдзенай у грунтовым могільніку Тумяны 
(Рэспубліка Польшча) у пахаванні 30 [10, c. 322, рис. 19]. 
Комплекс з гэтага пахавання па пальчатых фібулах 
магчыма датаваць VII ст. [11, c. 46–48]. Падобныя 
падвескі знойдзены на паселішчах Растокі (Чэшская 
Рэспубліка), Гроспруфенінг (Федэ ратыўная Рэспубліка 
Германія), Келяры (Рэспубліка Польшча) [8, c. 391, рис. 1, 
3, 4]. На тэрыторыі Бе ларусі такія падвескі выяўлены 
на гарадзішчы Новае Сяло (Сенненскі раён Віцебскай 
вобласці), на селішчы Зазоны (Браслаўскі раён 
Віцебскай воб ласці)14 [12, фото 38]. Хутчэй за ўсё, такія 
падвескі таксама ўваходзілі ў склад караляў [13, s. 676, 
rys. 5].

Такім чынам, спіральная абмотка дужкі кольцаў 
побач з акулярападобным дэкорам у кольцах з Ба-
ронікаў стылістычна набліжана да групы І «ста-
ражытнасцей антаў» . Часам выпадзення скарбаў 
групы І «старажытнасцей антаў» лічыцца другая – 
трэцяя чвэрць VII ст., а часам фарміравання жано-
чага ўбору, прадстаўленага ў гэтых скарбах, – канец 
VI – першая палова VII ст. [14, c. 246–247]. Другі век-
тар пошуку магчымых аналогій – гэта тэрыторыя 
Цэнтральнай Еўропы, дзе двухспіральныя акуляра-
падобныя ўпрыгажэнні датуюцца VI–VII стст.

Трапецападобныя падвескі. Такі элемент упры-
гажэнняў вельмі распаўсюджаны і  папулярны 
на тэрыторыі лясной зоны Усходняй і Цэнтраль-
най Еўропы. Прататыпы трапецападобных пад-
весак можна знайсці ў зарубінецкай культуры і на 
тэрыторыі сучаснай Літвы. Для пазнейшага часу (VI–
VII стст.) такія падвескі распаўсюдзіліся надзвычай-
на шырока, ад Верхняй Волгі на паўночным усходзе 
да сярэдняга Падунаўя на захадзе, у асяроддзі роз-
ных этнічных груп: балтаў, фіна-уграў, славян; яны 
выяўлены на могільніках Аварскага каганата і гер-
манскага круга [8, c. 396].

Трапецападобныя падвескі з Баронікаў неар-
наментаваныя, па форме набліжаюцца да трох-
вугольніка. Неарнаментаваная падвеска падобнай 
формы была знойдзена на селішчы каля гарадзішча 
Дзядзілавічы (Замкавая гара), якое датуецца трэ-
цяй чвэрцю 1-га тыс. н. э.15 Аналогіі падобным пад-
вескам можна знайсці ў культуры разанска-окскіх 
курганоў, у мошчынскай культуры, на постгунскіх 
помніках Верхняга Падоння [15, c. 231, рис. 3, 25–27; 
16, с. 236, рис. 5, 3, с. 245, рис. 14, 4; 17, с. 157; 18, 
с. 298]. Датуюцца такія падвескі шырока: V – па-
чаткам VII ст. [16, c. 225].

Нягледзячы на іншыя прапорцыі, падвескі з Ба-
ро нікаў нагадваюць трапецападобныя падвескі 
КСПДК. Трапецыі гэтай культуры маюць характэр-
ны элемент – «завальцоўку». На падвесках V–VII стст. 
аўтары гэтай дэталі не заўважылі.

Наяўнасць трапецападобных падвесак на коль-
цах – з’ява не вельмі частая. Скроневыя кольцы 
з тра пецападобнымі падвескамі бытавалі ў ася-
родку носьбітаў культуры КСПДК. Але такія коль-
цы маюць вялікія адрозненні як у тэхналогіі, так 
і ў знешнім выглядзе. Цікава, што кольцы з Ба-
ронікаў і кольцы КСПДК паходзяць з геаграфічна 
блізкага рэгіёна. Нельга сцвярджаць, што коль-
цы з Баронікаў – тыпалагічны папярэднік больш 
позніх кольцаў, але магчыма, што іх вытворцы 
знаходзіліся пад уплывам падобных эстэтычных 
традыцый, карані якіх варта шукаць у лясной зоне 
Усходняй Еўропы.

13Каласоўскі Ю. У. Вежкі // Археалогія Беларусі. Т. 1. Мінск, 2009. С. 153–154.
14Прадмет знаходзіцца ў экспазіцыі вучэбнай лабараторыі музейнай справы гістарычнага факультэта Беларускага 

дзяржаўнага ўніверсітэта.
15Митрофанов А. Г. Раскопки в 1962 г. городища и селища на «Замковой горе». Борисовский район // ЦНА НАН Белару-

си. ФАНД. Д. 147. 20 с. + 12 с. ил.

Заключэнне
Відавочна, што спроба пошуку аналогій, заснава-

ная толькі на знешнім падабенстве цэлых прадметаў 
ці іх элементаў, не можа лічыцца дакладным і бяс-
спрэчным спосабам доказу тыпалагічнай блізкасці. 
Аднак, нягледзячы на тое што тоесныя арнамен-
тальныя матывы ці нейкія знешнія элементы ўпры-
гажэнняў маглі з’яўляцца незалежна адно ад адна-
го, а эстэтычныя погляды і ювелірныя тэхналогіі 
развівацца канвергентна, часта здара ецца так, 
што для пэўных эпох на вялікіх тэрыторыях існуе 
свое асаблівы стыль ці мода. На падставе аналізу 
стылістычных асаблівасцей кольцаў з гарадзішча 
Баронікі можна сказаць, што арнаментальныя ма-
тывы, выкарыстаныя пры іх вырабе, былі шырока 
распаўсюджаны ў лясной і лесастэпавай зонах Цэн-
тральнай і Усходняй Еўропы ў часы Вялікага пера-

сялення народаў. Гэта падабенства можа наблізіць 
да адказу на пытанне пра магчымую храналогію 
ўзнікнення скарбу: папярэдне гэта прамежак часу 
ад канца V да канца VII – пачатку VIII ст.

Адсутнасць прамых аналогій кольцам з Баронікаў 
можа быць звязана з асаблівасцямі археалагічных 
крыніц культур Верхняга Падняпроўя і Падзвіння 
трэцяй чвэрці 1-га тыс. н. э. У матэрыялах паселішчаў 
гэтага часу ўпрыгажэнні прадстаўлены адзінкавымі 
знаходкамі ці ў складзе скарбаў. Пахаванні звы-
чайна безынвентарныя. На тэрыторыі Верхняга 
Падняпроўя і Падзвіння скроневыя кольцы сустра-
каюцца ў складзе скарбаў (напрыклад, Клішына, 
Дзямідаўка, Вежкі). Кольцы з Баронікаў пашыраюць 
уяўленні пра жаночы ювелірны ўбор трэцяй чвэрці 
1-га тыс. н. э.

